
 
MENSAJEN HUSI SUA SANTIDADE PAPA LEÃO XIV 

BA KUAREZMA 2026 

 

𝑹𝒐𝒏𝒂 𝒏𝒐 𝒋𝒆𝒋ú𝒏. 

𝑲𝒖𝒂𝒓𝒆𝒛𝒎𝒂 𝒉𝒂𝒏𝒆𝒔𝒂𝒏 𝒕𝒆𝒎𝒑𝒖 𝒌𝒐𝒏𝒗𝒆𝒓𝒔𝒂𝒖𝒏 𝒏𝒊𝒂𝒏 

 

𝑴𝒂𝒖𝒏 𝒂𝒍𝒊𝒏 𝒅𝒐𝒃𝒆𝒏 𝒔𝒊𝒓𝒂! 

Kuarezma mak époka ida-ne’ebé Kreda, ho solisitude materna, konvida ita atu tau  fila fali mistériu Maromak 

nian iha sentru ba ita-nia moris, tanba ita-nia fiar hetan  fila fali ardor no fuan  atu labele lakon iha preokupasaun 

no distrasaun sira moris loroloron nian. 

Viajen hotu-hotu konversaun nian hahú bainhira ita husik ita nia-an, atu to’o iha Liafuan (Maromak Nia liafuan) 

no simu Nia ho espíritu dosilidade nian.  Nune’e iha ligasaun, tanba ne’e, entre prezente Maromak nia Liafuan 

nian,  no espasu ospitalidade nian ne’ebé ita oferese ba nia, no transformasaun ba obra ida ne’e. Tanba ne’e,  

viajen Kuarezma nian sai okaziaun propísiu/favoravel ida atu rona Na’i nia lian no hafoun ita-nia desizaun atu 

tuir Kristu, hodi la’o hamutuk ho Nia iha dalan sae lori ba Jeruzalén, iha-ne’ebé sei realiza mistériu Ninia Paixaun, 

Mate no Moris-Hi’as nian. 

 

𝕽𝖔𝖓𝖆 

Tinan ida-ne'e, ha'u hakarak bolu atensaun, uluknanai, ba importánsia atu fó fatin ba Liafuan liuhosi Rona, tanba 

vontade atu rona maka sinál dahuluk desideriu nian atu tama iha relasaun ho ema seluk. 

Maromak rasik, hodi revela an ba Moisés liu husi ahi lakan, hatudu katak rona mak karakterístika distintiva ida 

ninia ser/ezistensia nian: «Ha’u haree ona ha’u-nia povu nia susar ne’ebé iha Ejitu no rona ona sira-nia hakilar» 

(Ézodu 3,7). Rona ema oprimidu nia hakilar mak inísiu istória libertasaun nian, iha-ne’ebé Na’i envolve mós 

Moisés, haruka nia atu loke dalan salvasaun nian ba nia oan sira ne’ebé redús ba eskravidaun. 

Nia maka Maromak ida ne'ebé envolve, ne'ebé ohin mós to'o mai ita ho hanoin sira ne'ebé book ninia fuan. 

Tanba razaun ida-ne’e, rona Liafuan iha liturjia hanorin ita atu rona loos liután ba realidade: entre lian barak 

ne’ebé liu iha ita-nia moris pesoál no sosiál, Sagrada Eskritura fó kbiit mai ita atu rekoñese ida-ne’ebé mosu husi 

sofrimentu no injustisa, atu nune’e la hela sem resposta. Tama iha dispozisaun interiór disponibel nian signifika 

katak husik ita-nia an ohin atu hanorin husi Maromak no mos atu rona hanesan Nia halo, to'o pontu atu rekoñese 

katak "kondisaun ema kiak sira-nian reprezenta hakilar ida iha istória umanidade nian, dezafia beibeik ita-nia 

moris, ita-nia sosiedade sira, ita-nia sistema polítiku no ekonómiku sira no, la menus, mos ho Igreja." 

 

𝕵𝖊𝖏ú𝖓 

Se Kuarezma mak tempu rona nian, jejún mak prátika konkreta ida ne’ebé prepara ita atu hakuak Maromak nia 

Liafuan. Hadook-an hosi hahán, tan ne’e, maka nu’udar ezersísiu assétiku antigu ida no ida ne'ebé labele 

sostitui/hasai husi dalan ba konversaun nian. Tanba ne'e envolve isin, ida-ne'e halo sai evidente liután ba buat 



 
ne’ebe maka ita iha "hamlaha" no saida maka ita konsidera esensiál ba ita-nia sustentasaun. Tan ne'e, serve atu 

dixerni no organiza ita-nia "apetite sira", hodi mantein ita-nia hamlaha no hamrook ba justisa, hamenus hosi 

demisaun no forma nia tanba nia sai nu’udar orasaun no responsabilidade ba ema seluk. 

Santu Agostinho, ho ezatidaun/delikadeza espirituál, permite ita atu haree tensaun entre realizasaun prezente 

no futuru ne’ebé hale’u kustódia fuan nian ne’e bainhira nia observa: «Durante moris iha rai, ema nia natureza 

mak hamlaha no hamrook ba justisa, maibé atu sai satisfás ho nia pertense ba moris seluk. Anju sira habosu ho 

paun ida-ne’e, no ai-han ida ne’e». Maibe ema sira hamlaha no iha hakarak tebes ba ida-ne'e. Nune’e prolunga 

iha desideriu atu haboot klamar no aumenta ninia kapasidade." Jejún, ita bele komprende iha sentidu ida-ne’e, 

permite ita la’ós de’it atu dixiplina desideriu, atu purifika no liberta nia, maibé mós atu haboot nia, atu nia fila 

ba Maromak no orienta ba halo buat di’ak. 

Maibé, atu jejún prezerva ninia lia-loos evanjéliku no evita tentasaun atu fó glória ba fuan, tenke moris nafatin 

iha fiar no iha haraik-an. Presiza metin nafatin iha komuñaun ho Na'i, tanba "ema ne'ebé la habosu an ho 

Maromak nia Liafuan la halo jejún loloos". Nu'udar sinál vizivel ida hosi ita-nia kompromisu interiór atu 

hadook-an, ho apoiu grasa nian, hosi sala no aat, jejún tenke inklui mós forma privasaun sira seluk ne'ebé 

hakarak atu permite ita atu hetan estilu moris ida ne'ebé sóbriu liu, tanba "austeridade de'it maka halo moris 

sarani sai forte no auténtiku."  

Tanba ne’e ha’u hakarak konvida ita-boot sira ba forma abstensaun nian ida ne’ebé konkretu liu no dala barak 

ladún hetan apresiasaun: katak, husi liafuan sira ne’ebé soke no hakanek ita-nia maluk sira. Mai ita hahú hodi 

dezarma ita-nia linguajen, renunsia liafuan sira ne'ebé maka'as, julgamentu sira ne'ebé maka lalais, ko'alia 

aat ema no labele defende ita nia- an, no halo kalumnia(difamasaun/gosip). Mai ita haka'as-an atu aprende 

sukat ita-nia liafuan sira no kuda laran-di'ak: iha ita-nia família sira, entre belun sira, iha serbisu-fatin, iha 

mídia sosiál sira, iha debate polítiku sira, iha media sira, no iha komunidade sarani sira. Nune’e liafuan ódiu 

sei fó fatin ba liafuan esperansa no dame nian. 

𝕳𝖆𝖒𝖚𝖙𝖚𝖐 

 

Ikusmai, Kuarezma tau iha evidenzia dimensaun komunitaria rona Liafuan no prátika jejún nian. Eskritura mós 

subliña aspetu ida-ne'e iha dalan oioin. Porezemplu, iha livru Neemias, haktuir katak povu sira halibur-an atu 

rona leitura públika Livru Lei nian no, hodi pratika jejún, prepara an ba konfisaun fiar no adorasaun nian, nune’e 

hafoun sira-nia aliansa ho Maromak (Kf. Neem 9:1-3). 

Nune’e mós, ita-nia parókia sira, família sira, grupu ekleziál sira, no komunidade relijioza sira hetan bolun atu 

hala’o viajen partilla ida nian durante Kuarezma, iha ne’ebé rona Maromak Nia Liafuan, no mós ema kiak no rai 

nia hakilar sira, sai forma ida moris komún nian no jejún sustenta arrependementu real. Iha kontestu ida-ne’e, 

konversaun preokupa la’ós de’it konxiénsia indivídu nian, maibé mós kona-ba estilu relasaun nian, kualidade 

diálogu nian, kapasidade atu husik ita-nia an hetan dezafiu husi realidade no atu rekoñese buat ne’ebé orienta 

duni ita-nia hakaran, tantu iha ita-nia komunidade ekleziál sira no mós iha umanidade nia hamrook ba justisa no 

rekonsiliasaun. 

 “Belun doben sira, mai ita husu grasa Kuarezma ida ne’ebé sei halo ita-nia tilun sira  sai atentu liután ba 

Maromak no ba sira ne’ebé ki’ik liu. Mai ita husu forsa jejún nian ne’ebé kona mós ita-nia nanál, atu nune’e  bele 

hamenus liafuan sira ne’ebé hakanek no bele iha fatin barak liután ba ema seluk nia lian. No mai ita haka’as-an 

atu asegura katak ita-nia komunidade sira sai fatin iha-ne’ebé ema sira ne’ebé hakilar tan terus bele hetan 



 
akolhiensia no rona hodi jenera dalan sira libertasaun nian, hodi halo ita prontu no laran-manas liután atu 

kontribui ba harii sivilizasaun domin nian”. 

 

𝑯𝒐 𝒇𝒖𝒂𝒏 𝒉𝒂’𝒖 𝒉𝒂𝒓𝒂𝒊𝒌 𝒃𝒆𝒏𝒔𝒂𝒖𝒏 𝒃𝒂 𝒊𝒎𝒊 𝒉𝒐𝒕𝒖 𝒏𝒐 𝒊𝒎𝒊 𝒏𝒊𝒂 𝒗𝒊𝒂𝒋𝒆𝒏 𝑲𝒖𝒂𝒓𝒆𝒛𝒎𝒂 𝒏𝒊𝒂𝒏. 

𝑯𝒖𝒔𝒊 𝑽𝒂𝒕𝒊𝒌𝒂𝒏𝒖, 5 𝑭𝒆𝒗𝒆𝒓𝒆𝒊𝒓𝒖 2026, 𝒎𝒆𝒎𝒐𝒓𝒊á𝒍 𝒃𝒂 𝑺𝒂𝒏𝒕𝒂 Á𝒈𝒂𝒕𝒂, 𝒗𝒊𝒓𝒋𝒆𝒏 𝒏𝒐 𝒎á𝒓𝒕𝒊𝒓. 

𝑷𝑷. 𝑳𝑬Ã𝑶 𝑿𝑰𝑽 


